
   Хĕвел хĕртет. Тирек сапать шур мамăк.

Сухăр тăкать вут пек нарат вулли.

Ашчик вĕрет. Çанталăк маншăн — тамăк.

Чуна ĕнтет эс инçетре пулни.



Ашапатман! Мĕн-ма пиçсе тăратăп?

Тухас та ярăнас мăн шыв çине:

Сар хăйăрлă, кăвак хумсемлĕ Атăл

Шывпа сӳнтерĕ ман вутпуççине.



Кĕтетĕп эп. Чун вутланать аташнăн.

Эс килмессе пĕлсех мĕн-ма кĕтес?

Ман кăмăлăм сана кăна шанасшăн,

Çав шанчăкăм ăçтан тӳрех пĕтес?



Кирлех сана! Ман аçа вутлă шанчăк

Пулман та, пулас çук та сан асра.

Каяс пуль çаврăнса. Ăспуç пăлханчĕ.

Чĕр йывăç ӳсмĕ ӳкнĕ турпасран.



Мĕн-ма каймастăп-ха? Татах тăратăп.

Чун-халăм тен сӳсленчĕк-ши пăртак?

Хĕвел çунтартăр. Пăрлă çумăр çаптăр.

Килетĕнех. Кĕтсе пăхам кăштах.

  